
Башҡортостан республикаһы Борай районы муниципаль районының муниципаль  дөйөм белем биреү бюджет учреждениеһы “Борай ауылы 2-се гимназияһы» ның “Йыл уҡытыусыһы - 2017” мәктәп конкурсында күрһәтелде.

Үткәреү урыны: Башҡортостан республикаһы Борай районы муниципаль районының муниципаль  дөйөм белем биреү бюджет учреждениеһы “Борай ауылы 2-се гимназияһы»

Үткәреү көнө: 6 декабрь 2016 йыл, ҡатнашты 8 уҡытыусы

                   Мәғариф бүлеге етәксеһе:                    Ф.Р.Хужин
"Районымдың ете мөғжизәһе"

дистанцион ижади дәрес-сара

 (Борай менән Дүртөйлө райондарының уртаҡ эшмәкәрлеге)
Маҡсаттар: бушлай видеоэлемтә  программаһы Skype (Скайп) менән эшләп, күрше Дүртөйлө районы уҡыусылары менән уртаҡ эшмәкәрлек ойоштороу, проект методы аша уҡыусыларҙың универсаль уҡыу ғәмәлдәрен формалаштырыу, уҡыусыларҙа Борай районы топонимдарын, тыуған яҡтың тарихын өйрәнеү теләге тыуҙырыу, күрше Дүртөйлө районы менән ҡыҙыҡһыныу уятыу, телмәр үҫтереү өҫтөндә эшләү.

- Һаумыһығыҙ, уҡыусылар, хөрмәтле коллегалар, килгән ҡунаҡтар, әлбиттә, экраныбыҙҙың теге яғындағы яҡташтар-Дүртөйлөләр, ялҡынлы ҡайнар сәләм!
1) “Алтын-көмөш яуған ерҙән тыуған-үҫкән ил артыҡ” девизы аҫтындағы “Районымдың ете мөғжизәһе”  ижади дистанцион сараны башлайбыҙ.  Дүртөйлөләр, көтөп алған осрашыу миҙгелдәре лә етте, һеҙҙе күреүебеҙгә бик шатбыҙ. 

-Дүртөйлөлә  һауа  торошо бөгөн нисек?  

-Осрашыуҙы башларға әҙерһегеҙме? Элемтә һәйбәтме?

-Афарин, рәхмәт!  Бөтәбеҙ ҙә әҙер булғас, мин һеҙҙе үҙем менән йыраҡ сәйәхәткә саҡырам. Тик башта бер һорауға яуап бирәйек. Нимә һуң ул мөғжизә? Ул тылсым, ғәжәйеп, иҫкиткес, шаҡ ҡатырлыҡ тигәнде аңлата. Тимәк, бөгөн иҫкиткес, шаҡ ҡатырлыҡ, ғәжәйеп нимәләр күрергә әҙер тороғоҙ.

2) Сәйәхәтебеҙҙе алыҫ тарихтан башлайбыҙ. Ер шарының ете мөғжизәһе менән таныштырып киткем килә һеҙҙе. 

· Мысырҙағы Хеопс  пирамидаһы 
Беҙҙең эраға  ҡәҙәр 2650 йылда төҙөлгән. 
· Семирамиданың  аҫылма  баҡсалары
Навуходоносор исемле Вавилон батшаһы үҙенең ҡатыны Семирамида өсөн төҙөгән. Ул дүрт ҡатлы булған.
· Эфестағы  Артемида  ғибәҙәтханаһы (храм) 
Грециялағы Эфест ҡалаһында уңдырышлылыҡ аһиләһе Артемида хөрмәтенә һалынған.
· Олимпиялағы  Зевс  статуяһы 
Фидий исемле скульптор  беҙҙең эраға ҡәҙәр 435 йылда төҙөгән, 800 йыл буйына донъяла иң бейеге һаналған.

· Галикарнастағы  мавзолей (кәшәнә)
Карий халҡының Мавсол исемле батшаһының  кәшәнәһе. Беҙҙең эраға ҡәҙәр 350 йылда төҙөлгән. Шунан киткән мавзолей һүҙе.  
· Родос  колоссы (һәйкәле)
Ҡояш аллаһы Гелиосты кәүҙәләндерә. Грецияның Родос ҡалаһына ингән ерҙә урынлаштырылған булған. 
· Александр маяғы 
Был маяҡ Урта диңгеҙҙәге Фарос утрауында Александрия ҡалаһы эргәһендә төҙөлгән була. Уны 20 йыл төҙөгәндәр, беҙҙең эраға ҡәҙәр 280 йылда тамамланған төҙөлөш. Был беренсе маяҡ 1500 йыл хеҙмәт иткән.
-Бына  күпме мөғжизә һаҡлана тарих биттәрендә.
3) Ә хәҙер беҙ һеҙҙең менән Рәсәй буйлап виртуаль сәйәхәткә йүнәләбеҙ. Һөйөклө илебеҙҙең иң мауыҡтырғыс  ерҙәрендә генә туҡталыш яһаясаҡбыҙ. 2008 йылда “Хәбәрҙәр” гәзите, “Рәсәй телеканалы” һәм “Маяҡ” радиостанцияһы “Рәсәйҙең ете мөғжизәһе” конкурсын  иғлан  иттеләр. Унда 26 миллионға яҡын кеше ҡатнашты. 2008 йылдың 12 июнендә Рәсәйҙең бойондороҡһоҙлоҡ көнөндә  Ҡызыл майҙанда  улар иғлан ителде. Илебеҙҙең ете мөғжизәһе буйынса виртуаль сәйәхәтебеҙҙе башлайбыҙ.

· Иң беренсе Борайҙан Бурятияға Иркутск өлкәһенә планетабыҙҙың иң таҙа күленә юл тотабыҙ- Байкал күле. Етмәһә ул донъялағы иң тәрән күл, тәрәнлеге- 1642 м. Уға 20 миллион йәш.  300 ашыу йылға ҡушыла, тик Ангара ғына ағып сыға. Йыш ҡына штормдар була, түләндәргә хәтлем йәшәй унда.     

Юлыбыҙ Санкт-Петербургка алып бара. Петергоф күҙ яуын алырлыҡ. Уны Петр I  1710 йылды төҙөткән. Батшаның ял итеү урыны итеп уйланылған ул. Аллеялар, һарайҙар, скульптуралар һәм фонтандар биҙәй уны. Ғәжәп: бер насосһыҙ 176 фонтан урғыла. Етмәһә бында 21 музей урынлашҡан. 

· Хәҙер инде Камчаткаға юлланабыҙ. Илебеҙҙең тағы ла бер мөғжизәһе- Гейзерҙар үҙәне ошонда урынлашҡан. Унда тик вертолет менән генә барып етеп була. 95 градуслы 30 эҫе һыу фонтаны ата был үҙәндә. 
· Сәйәхәтебеҙ Коми республикаһында дауам итә. Тәбиғәт һәйкәле -  Елләнеү бағаналары –тағы ла бер мөғжизә. Мань-ПуПу-нер тауының башында урынлашҡан улар, 30 алып 42 метрға тиклем етәләр. 
· Бына беҙ Мәскәүҙә. Францияға Эйфель башняһы булған кеүек, Василий Блаженный сиркәүе - Рәсәй өсөн шулай уҡ.  Иоанн IV (ҡушаматы Яуыз Иван) 1555 — 1561  йылдарҙа төҙөткән. 9 сиркәүҙән тора, 1588 йылда уға өҫтәп тағы ла бер бәләкәй сиркәү төҙөгәндәр.
· Мәскәүҙән һеҙҙең менән Волгоград яҡтарына еләбеҙ. Беҙҙең сираттағы туҡталыш - Мамай ҡурғаны һәм «Ватан-Ана саҡыра» һәйкәле. Бөйөк Ватан һуғышында Мамай ҡурғаны өсөн көсөргәнешле һуғыштар барған. Сталинград өсөн барған 200 көнлөк һуғыштың 135 көнө ошо ҡурған өсөн булған. Аҫта “Сталинград һуғышы батырҙарына” комплексы төҙөлгән. Бындағы ҡалҡыулыҡтарҙа 34 505 һалдат ерләнгән, 35 Советтар Союзы геройының ҡәберташы бар. Мамай ҡурғаны һәм «Ватан-Ана саҡыра» һәйкәле ошо һалдаттарға тәрән ихтирам хисенән төҙөлгән. 200 көнлөк һуғыштың символы итеп «Ватан-Ана саҡыра» һәйкәленә  200 баҫҡыс алып менә. Һәйкәл үҙе - 52 метр, ә бөтә комплекстың бейеклеге - 87 метрға етә. Сағыштырыу өсөн Америкалағы Азатлыҡ һыны ни бары 46 метр ғына. 
· Эльбрус  тауына ла менергә ваҡыт етте. Кавказдағы Эльбрус тауы- Рәсәйҙең иң бейек ике башлы нөктәһе. Уның бейеклеге - 5642 метр. Үҙенең тау боҙлоҡтары, минерал сығанаҡтары, матурлығы менән дан тота ул. 

Бына ул бөйөк Рәсәйҙең ете мөғжизәһе. 

4) Хәҙер инде беҙ һеҙҙең менән Башҡортостан мөғжизәләренә сәйәхәт итәбеҙ. 

· Беренсе мөғжизә - Башҡорт балы. Донъяла иң шифалы, иң файҙалы бал иҫәпләнә. 

· Салауат Юлаев һәйкәле - Рәсәйҙә ат һынындағы иң ҙур һәйкәл, бейеклеге - 9, 8 метр, ауырлығы - 40 тонна. Ул икенсе мөғжизә.

· Өсөнсө мөғжизә - «Урал батыр» эпосы. 

"Урал батыр" эпосы - башҡорт халҡының борон-борондан, телдән телгә күсеп, һаҡланып килгән ғәжәйеп һоҡланғыс ҡомартҡыһы - 4576 шиғри юлдан тора. Йәшәйешебеҙҙең, ғүмер итмешебеҙҙең, нигеҙе ул "Урал батыр". Юнесконың Башҡортостандағы комитеты мәғарифты үҫтереү, мәҙәни ҡомартҡыларҙы һаҡлау, милләт-ара  татыулыҡты нығытыу буйынса даими эш алып бара. Әлеге ваҡытта “Урал батыр” эпосын Бөтә донъя мираҫы исемлегенә индереү һорауы ҡарала.
Ҡурай - башҡорт халҡының милли музыка ҡоралы. Башҡортостандың флагында ла, гербында ла ҡурайҙың ете тажы һүрәтләнгән.

· Дүртенсе мөғжизә - Ҡурай.
· Шүлгәнташ мәмерйәһе -  бишенсе мөғжизә. 
Еребеҙҙең  2 саҡрымдан ашыу оҙонлоҡҡа һуҙылған, данлыҡлы мөһабәт Шүлгәнташ мәмерйәһе. Ул Башҡортостандың Бөрйән районында урынлашҡан. Палеолит эпохаһында йәшәгән тәүтормош кешеләре - беҙҙең ата-балаларыбыҙ тураһында һөйләй. Ер йөҙөндә икәү генә иҫәпләнгән һәм бик һирәк осрай торған мөғжизәбеҙ ул.

· Алтынсы мөғжизә - Янғантау.

Тауҙың нимәһе мөғжизә булырлыҡ икән? Был беҙҙең планетала ер аҫтынан бер туҡтауһыҙ  ҙур  күләмдә йылылыҡ, эҫе пар, газ сығып торған берҙән-бер урын. Тауҙың сере 200 йылдан ашыу ғалимдарҙың иғтибарын йәлеп итеп тора. Тау янында химик элементтарға бай шифалы Ҡорғаҙаҡ урғыла.

Красноусол минерал һыуҙары. Улар нимә менән дан тота?

Был минерал һыуҙар кальций сульфатына, минерал тоҙҙарға һәм файҙалы микроэлементтарға бик бай булғанға һыуҙы дауалау өсөн дә ҡулланалар.

Тимәк, тағы ла бер мөғжизәбеҙҙе таптыҡ. Етенсе мөғжизә - Красноусол минерал һыуҙары.
Бына улар Башҡортостаныбыҙҙың йөҙөк ҡашы булған ете мөғжизәбеҙ. (слайдтар) Былар бөтәһе лә беҙҙең Башҡортостанда. 

5)  Ә шулай ҙа беҙҙең өсөн иң яҡыны, иң матуры кескәй генә тыуған яғыбыҙ- Борай районы. Үҙебеҙҙең Борайҙың ете мөғжизәһен билдәләү өсөн беҙ уҡыусылар менән ҙур проект эшен башланыҡ. Районыбыҙ буйынса сәйәхәктә инде һеҙҙе уҡыусыларым алып сыға. Борайҙың ете мөғжизәһе улар уйлауынса нимәләр икән? Рәхим итегеҙ, һүҙ һеҙгә. 

Беренсе булып Зарина сығыш яһай. Рәхим ит.

Икенсе мөғжизә менән таныштырыу өсөн һүҙ Алһыуға бирелә. Рәхим ит.

Тағы ла бер мөғжизәбеҙ менән Ләйлә таныштырып үтә. Рәхим ит.

Дүртенсе мөғжизә тураһында Наилә һөйләп бирә. Рәхим ит.

Тәбиғәт ҡомартҡыбыҙ менән Алһыу таныштыра. Рәхим ит.

Алтынсы –мәҙәни ҡомартҡыбыҙ тураһында Лиана һөйләй. Рәхим ит.

Өр яңы тыуған мөғжизәбеҙҙе Әлиә асыҡлап китә.

Бына улар Борай районының ете мөғжизәһе. (слайд) Беҙ улар менән ғорурланабыҙ. Ә шулай ҙа иң мөһиме - районыбыҙҙың мөғжизәләрен һаҡлай белергә, үҙ тыуған яғыбыҙҙы һөйөргә һәм уның менән ғорурланырға тейешлекте онотмайыҡ.
6) Хөрмәтле Дүртөйлөләр! Һеҙҙә ниндәй ғәжәйеп ҡомартҡылар һаҡланып ята, беҙҙе лә улар менән таныштырып китмәҫһегеҙ микән. (Дүртөйлө уҡыусыларының сығышы).

7) Рәхмәт ҙур итеп. Ысынлап та, районығыҙ бөйөк шәхестәргә бик бай. Беҙ ҙә төшөп ҡалғандарҙан түгел. Беҙҙең Борайыбыҙ ҙа ундай шәхестәре менә ғорурлана ала. Улар: 3 Советтар Союзы геройы, күренекле әҙиптәребеҙ: Мөслим Марат, Файыҡ Мөхәмәтйәнов, Марсель Сәлимов, 


районда бөгөнгө көндә ижад итеүселәр ҙә байтаҡ: Фәнзиә Мәҡсүтова, Нәфисә Хәбибдиәрова, Фәйхүнә Әхмәрова, Фатима Ғилметдинова, Әлиә Хәйруллина, Рафиға Усманова, Гөлсимә Зиннәтуллина, Рәзиф Зиәтдинов һәм башҡалар, йырсыларыбыҙ: беҙҙең гимназиянан уҡып сыҡҡан Фәдис Ғәниев, Фәриҙә Тимербаева, Ирина Ульданова, Ринат Хәмәдиев; тағы ла Хәмдүнә Тимерғәлиева, Әлфис Ҡыямов, Денис Арсланов, композитор Вәсил Хәбисламов, рәссамдарыбыҙ менән таныштырып та киттек инде һ.б.
Әлбиттә, Борайҙа, Дүртөйлөлә  мөғжизә булырҙай тағы ла әллә күпме тәбиғәт һәйкәлдәре, ҡомартҡылары, шәхестәре бар. Мөғжизәләр күпме генә булмаһын, беҙ уларҙы киләсәк быуындарға ла ҡомартҡы итеп алып барып еткерергә тейешбеҙ. Улар менән ғорурланырға һәм һаҡсыл мөнәсәбәттә булырға бурыслыбыҙ.
Ә шулай ҙа, минеңсә,  кешегә  үҙенең тыуған яғының, тыуған еренең һәр мөйөшө, һәр һуҡмағы бер мөғжизәлер. Шуның өсөн дә бөгөнгө осрашыуыбыҙҙы, бөгөнгө дәрес-сараны “Тыуған яҡ” йыры менән тамамларға булдыҡ. 

(“Тыуған яҡ” йыры)
8) - Бына һаубуллашыу сәғәте лә һуҡты. Бөтәгеҙгә лә ысын күңелдән килгән рәхмәт һүҙҙәрен еткергем килә. Уҡыусылар: Борайлылар ҙа, Дүртөйлөләр ҙә һеҙҙең эшсәнлегегеҙ, тәрән йөкмәткеле сығыштарығыҙ өсөн. Гөлсинә Рәмил ҡыҙы, һеҙгә минең тәҡдимде кире ҡаҡмайынса, ҡабул итеп, бөтә башҡа тауыҡ та сүпләп бөтмәҫлек эштәрегеҙҙе ситкә ташлап, тиҙ арала әҙерләнеп, ошондай сарала ҡатнашыуығыҙ өсөн, ҙур рәхмәт.  

Дүртөйлөләр, киләһе осрашыуҙарға тиклем һау булығыҙ! Ижади уңыштар юлдаш булһын һеҙгә. 
Иғтибарығыҙ өсөн ҙур рәхмәт.

